
IV Mühazirə

Qəznəvilər dövləti

Plan:

1. Dövləti təşkil edən qüvvələr

2. Dövlətin yaranmasıvə inkişafı

3. Qəznəvilər dövləti Sultan Mahmudun hakimiyyəti dövründə

4. Səlcuqlarla münasibətlər və dövlətin zəifləməyə başlaması

Təxminən bir əsr ərzində (900-999) Xorasan və Sırdəryadan başlayaraq Bağdada qədər, Xarəzmdən Hindistana qədər olan digər vilayətlər mərkəzi Mərkəzi Asiya olan iran-dilli Samanilər dövlətinin tərkibində olmuşdur. X əsrin ikinci yarısında Samanilər höküməti mərkəzdənqaçan qüvvələrlə mübarizə ilə məşğul olmuşdur. Samanilər dehqanlara və feodal qoşunlarına qarşı türk qvardiyasını və qulamların yuxarı təbəqələrindən ibarət olan yeni hərbi əyanları qoymağa çalışırdı.

962-ci ildə türk qulamları içərisindən çıxmış, demək olar ki, 500 kəndə və 100 min baş ata malik olan sərkərdə Alptəkin Samani sarayında gözdən düşür və Qəznəyə köçüb gedir. O, burada faktiki olaraq müstəqil knyazlıq yaradır. 966-cı ildə Alptəkinin ölümündən sonra onun oğulları Biltekin (966-972) və Piritəkin (972-977) hakimiyyətdə olmuşlar. 977-ci ildə Alptəkinin dostu və silahdaşı, qızının əri Səbuktəkin hakimiyyətə gəlir (977-997) və dövlətin möhkəmlənməsi demək olar ki, onun adı ilə bağlıdır. Barsxanlar sülaləsinin hakimiyyəti başlayır. 

Beləliklə, təxminən Qaraxanilərin müsəlmanlaşdıqları bir vaxtda indiki Əfqanıstan ərazisində paytaxtı Qəznə şəhərinin adı ilə Qəznəvilər adlandırılan türk-müsəlman dövləti formalaşır. Hər iki dövlətin təxminən eyni vaxtlarda yaranmalarına baxmayaraq, əsaslı şəkildə bir-birlərindən fərqlənirdilər. belə fərqli qüvvələr tərəfindən yaradılmışdılar. Lakin hər ikisi də türk tarixi baxımından eyni əhəmiyyətə malik dövlətlər olmuşlar. 

Səbuktəkin işğallara can atırdı və buna görə də olduqca fəaliyyətli hökmdar olmuşdur. Qəznəvilər dövlətinin güclənməsi onun hakimiyyəti dövründə başlayır. Hindistanın şimalındakı knyazlıqlar onu həmişə cəlb edirdi, buna görə də müstəqil hakim kimi özünün ilk yürüşünü məhz bu əraziyə etdi. Səbuktəkin Bəlx, Qunduz, Qəndəhar və Kabili işğal etməklə dövlətinin ərazisini xeyli genişləndi və onun oğlu Mahmud (998—1030) hakimiyyətə gələndə Qəznəvilər dövləti artıq kifasyət qədər güclü idi. 
Qeyd etmək lazımdır ki, 999-cu ildə qaraxanilərin zərbələri altında Samanilər dövləti süqut etdi və onun Amudəryadan şimaldakı və şimal-şərqdəki əraziləri Qaraxanilər dövlətinin tərkibinə qatıldı. Amudəryadan cənubdakı və cənub-qərbdəki vilayətləri (Xorasan, Təbəristan, Sistan və indiki Əfqanıstan) isə Mahmud Qəznəvi öz dövlətinə birləşdirdi. 999-cu ilin hadisələrindən sonra Bağdad xəlifəsi Mahmudu müstəqil hakim kimi tanıdı. Yəmin əd-Doulə və Əmin əl-Milla və Nizam-əd-din və Nəsir əl-Haqq Əbu-l-Qasım Mahmud ibn Səbuqtəkin tarixdə ilk dəfə «sultan» titulunu almış hökmdardır. Məhz onun hakimiyyəti dövründə dövlət özünün çiçəklənmə dövrünü keçirmişdir. 
Mahmud Qəznəvi 1001-1026-cı illərdə 17 dəfə Hindistana hücum etmişdi. Onun şimal və şimal-şərq torpaqlarını, yəni Kəşmir, Pəncab, Qucarat vilayətlərini Qəznəvi dövlətinə qatmış, Hindistandan çoxlu qənimət əldə etmişdi. Mahmud hakimiyyətini qərbi İranda yaymaq məqsədilə 1029-cu ildə Rey, Həmədan və İsfahan əyalətlərini, az sonra Gur əyalətini tutdu. Sultan Mahmudun hakimiyyətinin son dövründə Qəznəvi dövləti Hindistandan Xarəzmə və Xəzər sahili torpaqlara qədər ərazini əhatə edirdi. Müsəlman aləmində ilk dəfə “sultan” titulunu Mahmud alır. Onun hakimiyyəti dövründə bütün müsəlman dünyasında ən yaxşı ordu Qəznəvilərə məxsus idi və bu ona Qanq vadisilə  Muttra və Qanauc şəhərlərinə qədər irəliləməsinə imkan verir. Onun dövlətçilik bacarığı qanuni hakimiyyətin nüfuzunu pozmaq cəhdlərini kökündəcə kəsməyə və idarəetmədə xaosun qarşısını almağa imkan verirdi. 

Xəlifə əl-Qadir Mahmuda Xorasan üzərində sahiblik fərmanını və Vali Əmir əl-möminin, Yəmin-əd-doulə, Əmin-əl-millə titullarını verir. Bidətçilər üzərindəki qələbələrinə və fatimi təbliğatçısı Tahartinin edamına görə Mahmud həmçinin Nizam-əd-din (dinin nizamı) və Nasir əl-haqq (həqiqətin müdafiəçisi) titullarını da almışdır. 

Beləliklə, müsəlmanlar üçün Hindistanın açılması şərəfi Mahmuda məxsusdur. 
Qəznəvilərin dərin iranlaşmalarını və Gurluların İran aləminə mənsubluqlarını nəzərə alsaq, türkçülüyün orta əsrlər Hindistanında böyük rol oynamadığını güman etmək olar. Lakin bu heç də belə deyildi. Əgər Qəznəvilərin sarayının, eləcə də müvafiq olaraq, Gurluların sarayının dili fars olsa da, türk qulamları yalnız türk dilində danışır və yalnız bu dili anlayırdılar. Buna görə də onlar hər yerdə olduğu kimi, onlar özlərinin hind kökləri antropoloji əlamətlərdə ifadə olunan aristokratiyalarını formalaşdırırlar. Bu aristokratiya endoqam olmasa da, həmişə tayfalar arası olan nikahlar hesabına birləşirdi. 

Sultan Mahmud Hindistana ilk yürüşünü 1000-ci ildə edir. Sonrakı illərdə isə müntəzəm olaraq – 17 dəfə - yürüşlər təkrar olunur. O, Pəncabı anneksiya edir, bir çox knyazlığı məhv edir və özünün dağlıq ölkəsinə əfsanəvi qənimətlərlə qayıdır. 
Sultan Mahmudun nüfuzu və zənginliyi müqayisə olunmaz idi. İslam çoxdan idi ki, belə mühüm ərazilər fəth etməmişdi: XI əsrin ikinci yarısında Qəznəvi hakiminin dövründə iri mədəni mərkəz olan Lahor buna sübutdur. Çoxdan idi ki, yad sarayların sərvətləri müsəlman şəhərlərinə daxil olmurdu, Hindistanın sərvətləri isə saysız idi. Beləliklə, Qəznəvilərin paytaxtı Qəznə Bağdadla rəqabət aparan nəhəng bir şəhərə çevrilir, onunla birlikdə müsəlman Asiyanın metropoliyası yaranır. 
Hakimiyyətinin sonunda Sultan Mahmud İraqdan və Xəzər dənizindən Qanq çayına, Aral dənizindən və Məvarənnəhrdən Racputan səhralarına qədər uzanan olduqca böyük əraziləri özündə birləşdirən dövlətin başçısı idi. Özünün otuzillik hakimiyyətinin böyük hissəsini Mahmud hərbi yürüşlərdə keçirmişdi. O, hind bütpərəstlərilə “müqəddəs müharibə” və islamın Hindistanda yayılması şüarı ilə Hindistanın şimal vilayətlərinə, Mərkəzi Asiyaya, İrana və Sistana yürüşlər edir. Hind tarixçisi N.K. Sinxa özünün “Hindistan tarixi”ndə bu haqda yazır: “Mahmudun Hindistana etdiyi 17 yürüş görünməmiş qarətlər və möhtəşəm sərvətlərin və yüz minlərlə qulun aparaılması ilə müşayət olunurdu. Lakin hindlilərə qarşı Mahmud dözümlülük göstərirdi. Qəznədə onlara xüsusi məhəllələr ayrılmışdı və azad şəkildə özlərinin dini mərasimlərini keçirməyə icazə verilirdi. Hindistanda hind məbədlərinin dağıdılması Mahmudun hərbi proqramının tərkib hissəsi idi, əsas məqsəd kahinlərin yığmış olduqları sərvətlərin ələ keçirilməsi idi. Mahmud hind ərazilərini türk torpaqlarına birləşdirməyə hər hansısa bir ciddi cəhd göstərmirdi. Ərazilərin birləşdirilməsi ayrı-ayrı şəhərlərin və məbədlərin qarət olunmasından daha mürəkkəb idi və o, bunda heç bir perspektiv görmürdü. Bununla belə, Mahmuda Hindistanda türk dövlətlərinin banisi və Məhəmməd Gurinin və Baburun sələfi kimi baxmaq olar. İslamın Hindistanda yayılması, şübhəsiz ki, onun xidmətidir. 

Sultan Mahmudun dövründə inkişaf edən sivilizasiya Qaraxanilərin bildiklərindən daha yüksək idi, lakin onun xüsusiyyətləri türk dilinin deyil, fars dilinin aktivləşməsində idi. Məsələ bunda idi ki, özlərinin bir çox ənənələrinə sadiq olan  türk qulamları Qəznəvilər dərin şəkildə iranlaşmışdılar və irançılığın daşıyıcılarına çevrilmişdilər. Müsəlman aləminin hər bir yerindən bura rəssamlar, şairlər, alimlər – həmin dövrün intellektual elitası axışıb gəlirdi. Qəznədə əsası qəsidə olan klassik poeziya formalaşır. 1017-ci ildə Qəznədə Xarəzmdə doğulmuş əl-Birunu – riyazıyyatçı, astronom, həkim, islamın ən böyük mütəfəkkiri yerləşir. Fars ədəbiyyatının ən böyük şedevri olan Şahnaməni yazmağı Firdovsiyə Sultan Mahmud tapşırırş 
Qəznəvi dövləti feodal monarxiyası idi. Dövləti sultan idarə edirdi. Sultan Mahmud mərkəzi hakimiyyəti möhkəmləndirirdi, bu məqsədlə mülki əsilzadə, qulamlardan ibarət hərbi əyanlara, türklərdən ibarət hərbi əyanlara arxalanırdı. Sultan Mahmudun ordusunda yüksək hərbi intizam var idi. Ordunun əsasını türk əsilli qulamlar (qvardiya) təşkil edirdi. Qəznəvi ordusunda «qazilər» deyilən könüllü döyüşçülər iştirak edirdi. Hərbi yolla əldə edilən qənimət ordu və dövlət məmurlarını təmin etmirdi. Dövlət ildən-ilə vergini artırırdı. Kəndlilər, sənətkarlar, tacirlər var-yoxdan çıxırdı. Sultan Mahmud Qəznə şəhərinin inkişafına kömək edirdi. Qəznəvilərin dayağı iri torpaq sahibləri, ordu, ruhanilər, iri və orta dövlət məmurları idilər. bütün bu sosial qruplar hakimiyyətin stabilliyində maraqlı idilər və müəyyən güşəztlərə malik idilər. hökümət onların həyat və əmlaklarını qoruyur, onlara iş verərək (ordu və məmurlar) həyatlarını təmin etmələrinə şərait yaradırdı. Öz növbəsində, sultan bu sosial qrupların vasitəsilə ölkəni idarə edir və təbəələrini itaətdə saxlayırdı. 
1030-cu ildə Sultan Mahmudun ölümündən sonra onun oğulları – Məsudla Məhəmməd arasında hakimiyyət uğrunda mübarizə başlayır. Bu mübarizədə Məsud (1030-1040) qələbə çalır. Məhəmməd kor edilərək zindana salınır. 

Məhz bu dövrdə də türk oğuzlar (səlcuqlar) Xorasan ərazilərində məskunlaşmağa başlayırlar ki, bu da yerli əhalilə toqquşmalara səbəb olur. Məsud bir neçə dəfə səlcuqlara qarşı hərbi dəstələr göndərsə də, hamının təəccübünə rəğmən, onların hamısı darmadağın edilirdilər. 1035-ci ildə səlcuqlara qarşı sultan Məsudun özünün başında durduğu seçmə ordu da məğlubiyyətə düçar olur. Nəticədə Nisa, Fərav və Dehistan rayonlarını Məsud yerləşmələri üçün səlcuqlara verməli olur. Tezliklə səlcuqlar Məsuddan Mərvi tələb edirlər. Sultan onlara qarşı yeni ordu göndərir, lakin bu dəfə də qəznəvi ordusu məğlubiyyətə uğrayır. Bundan sonra səlcuqlar Nişaburu tuturlar və Səlcuqlu dövlətinin yaradıldığını elan edirlər. 
1040-cı ilin mayında Mərv yaxınlığında Dəndənəkan adlı yerdə iki qüdrətli türk dövlətinin ordusu qarşılaşdı. Döyüşdə Sultan Məsud sarsıdıcı məğlubiyyətə uğrayaraq Lahor istiqamətində qaçdı. Yolda o, öz qoşunu tərəfindən devrildi və hakimiyyətə gətirilmiş kor qardaşı Məhəmmədə təhvil verildi. Məhəmməd və oğulları, ancaq hakimiyyət uğrunda mübarizədə Məsudun oğlu Məududa uduzdular. 
Məudud (1041–1049) bacarıqlı dövlət başçısı deyildi. O, qəznəviləri sıxışdıran nə qaraxanilərə, nə də səlcuqlara müqavimət göstərə bilmədi. Qəznəvilər əvvəlcə Xorasanı. Sonra isə Qəznəvilər dövlətinin şimal hissələrini itirdilər. Məududun ölümündən sonra bir-birinin ardınca taxta dörd sultan çıxır, lakin onların hakimiyyətləri qısamüddətli idi. Səlcuqlarla müharibədəki uğursuzluqlar onları paytaxtı Qəznədən Lahora köçürməyə vadar etdi. 

Qəznəvilərlə səlcuqlar arasında müharibənin getdiyi bir vaxtda o qədər böyük olmayan Gur knyazlığı güclənir və hakimiyyəti ələ keçirmək üçün hazırlıqlar görürdü. Qəznəvilər dövləti zəifləyən kimi Gur hakimi Qiyasəddin Məhəmməd Qəznəni tutdu. Gurlu Məhəmməd anadangəlmə işğalçı udu və təbii ki, Hindistanın sərvətləri onu maraqlandırırdı, lakin Hindistana gedən yolun üzərində paytaxtı Lahor olan Pəncab dayanırdı. 1179-cu ildə Gurlu Məhəmməd Peşəvərin qəznəvi hakimini məğlub edərək bu mühüm şəhəri tutdu, 1181-ci ildə isə o, Lahora soxuldu. 1186-cı ildə o, Lahoru tutdu və sonuncu qəznəvi hakimi Məlik şahı hind taxtından saldı. Beləliklə, Qəznəvilər dövlətinin varlığına son qoyulmuş oldu. 
